
Саттар қанаттанған 
ҚАЛА Жазушы С.Ерубаевтың 

туғанына 90 жыл 

• Қарағанды қаламгерлері 

Өз тағдырын Қарағанды-
мен сабақтастырып, соңында 
өлместей мұра қалдырған, жасын-
дай жарқ етіп, қазақ әдебиетіне 
әлемдік тың үрдіст і енг і з ген 
қаламгер Саттар Ерубаевтың ана 
тілімізде шығатын өзіміздің «Ор-
талық Қазақстан» газетінің негізін 
қалаушылардың бірі болуы - бар-
шамыз үшін үлкен мерей. Ана бір 
жылдары әсем Алатау баурайы-
нан іссапармен келген талантты 
журналист әріптестеріміздің бірі: 
«Саттар қызмет ет іп, уығын 
тігіскендіктен де Қарағандының 
облыстық газеті мен үшін ерекше» 
дегені де есімізде. Біз облыстық 
газеттің киелі табалдырығын 70-
жылдардың бел ортасында атта-
ған жастар еңбек қадамын Саттар-
мен үзеңгілес бастаған аға буын 
ардагер қаламгерлердің көзін 
көрдік, олардың аузынан Саттар 
туралы жақсы әңгімелер естідік. 
Соңдықтан да болар біз ең алды-
мен Саттарша қалам тербеуге 
құлшындық, Саттарша өз заман-
дастарымыздың а с қ а қ рухты 
бейнесін сомдауға талпындық, 
Саттарша қажымай-талмай үйре-
нуге, тапжылмай еңбек етуге 
ұмтылдық. Саттар есімі облыстық 
басылым журналистерінің зер-
десіне берік орнап, халқымыздың 
біртуар ұлы туралы «Орталық 
Қазақстан» газеті де әр кезеңде 
үзбей қалам тербеп, «Өмір деген 
өксігімді баса алмаған жан едім, 
өнерімнің барлық гүлін аша алма-
ған жан едім» деп өз жайын өзі 
жырға қосқан, «Менің қаным мил-
лионның тамырында ағады, бір 
жүрегім миллионның жүрегі боп 
соғады, Менің бақытым, қуаны-
шым бүкіл елдік болады, мен жа-
сасқан жаңа өмір жайнап өседі, 
жанады» деген сенімнен ажыра-
маған, әр сөзі рухты көтеріп, 
еңсені биіктететін, романтика мен 
келер күнге зор сенім әр шығар-
масының лейтмотивіне айналған 
аяулы Саттардың бейнесін оқыр-
ман жадында үнемі жаңғыртумен 
келеді. Қазыналы қарашаңырақ 
Қарағандының қала мәртебесін 
алуының 70 жылдығы тойланар 
жылы, осы кеншілер мекенінің 
алғашқы қалыптасу кезең ін ің 
куәсі болып, сол бір күңдерден 
бүгінгі буынға жастықтың асыл 
арманын арқау еткен, өлмес туын-
дысы - «Менің құрдастарым» ро-
манын қалдырған жазушының ту-
ғанына 90 жыл толмақ. Саттар 
тойының әрқашан Қарағанды 
қаласының мерекесімен тұспа-тұс 
келуінің өзі адам болмысынан 
тыс, жаратқанның құдіретінен 
болса керек. Олай болса, Саттар 
есімі мен Қарағанды шаһарының 
арасындағы сабақтастық мәң-
гілік. 

Саттар Ерубаев 1914 жылы 

Оңтүстік Қазақстан облысы-
ның Түркістан ауданындағы 
21-ші ауылда өмірге келген. 
Түрк істан жеті жылдық 
мектебінде оқыған ол, 1930 
жылы оқу комиссариаты-
ның жолдамасымен Ле-
нинградтың Герцен 
атындағы тарих-фило-
софия-лингвистика ин-
ститутына түсіп, 20 жа-

сқа толар шағында, яғни 1933 
жылы бітіріп шығады. 

Институт ғалымдарының ұйға-
руымен аспирантураға қабылдан-
ғанымен, республика өлкелік ком-
сомол комитетінің шақыртуымен 
елге оралып алғаш бетте «Ленинс-
кая смена», одан соң аз мезгіл 
«Лениншіл жас» газеттерінде қыз-
мет атқарады. 

БК(б) П Қазақ өлкелік комитеті 
1934 жылдың жазыңда «Қараған-
ды пролетариаты» газетінің мәсе-
лесін қараған, сол негізде 5 шілде-
де арнайы қаулы жарық көрді. 
Онда болашақ ірі иңдустрия орта-
лығының ақпарат құралын уақыт 
талабына орай нығайту, газет ісін 
жетілдіру, кадрлармен толықтыру 
мәсепесі де сөз болады. 

Саттардың өмірі, шығармашы-
лығы туралы деректерде өлкелік 
партия комитетінің осы қаулысы-
на орай С.Ерубаевтың «Қараған-
ды пролетариаты» газетінің комсо-
мол бетінің редакторлығына та-
ғайыңдалғаны айтылады. Рас, өл-
келік комитеттің болашақ өндіріс 
ошағына бар күшті жұмылдырған 
кезінде құрықты бірден Саттарға 
салуы да мүмкін, дегенмен біздің 
пайымдауымызша Қарағандыға 
келуге Саттардың өзі де ынталы 
болғандай. Оған сәл кейінірек тоқ-
таламыз. 

Қарағандыдан кейінгі Саттар-
дың өмір жолы былай жалғасқан. 
1935 жылдың жазында ол Қараған-
дыдан Алматыға оралып, Ленинг-
рад университетінің аспирантура-
сына түсуге дайындалады. Аспи-
рантурада жылға жуық оқып, ден-
саулығына байланысты Алматыға 
қайтады. Содан 1936 жылдың жаңа 
оқу жылынан, яғни қыркүйектен 
бастап КазПИ-дің қазақ әдебиеті 
кафедрасының доценті болып ор-
наласқан, ол студенттерге әдеби-
ет тарихы мен теориясынан лекци-
ялар оқиды. 1937 жылдың басын-
да ауруы дендеп, біршама мезгіл 
қызметтен қол үзуге мәжбүр бол-
ған. Алайда өмірге құштар қайран 
ғұмыр сол жылдың маусым айын-
да үзілді. Жастықтың алдаспаны 
болған Саттар тау өзеніндей 
тегеурінді талантымен, телегей 
теңіз білімімен, екі тілді еркін бі-
луімен төңірегіңдегілерді таңдан-
дыра, тамсандыра жүріп, небәрі 23 
жасында соңына мол әдеби мұра 
қалдырып, «өмір деген өксігін баса 
алмай» бақиға аттанды. 

Саттартануда тер төге еңбек 
етіп, қаламгер қаламынан туған әр 
сөзді тірнектеп жинап, әрі дүркін-
дүркін баспасөз бетттеріне Саттар-
ды әр қырынан жалықпай таныс-
тырып, насихаттап жүрген буынның 
ішінен халқымыздың аяулы азама-
ты, қоғам қайраткері, білікті тіл 
маманы, профессор Тұрсынбек 
Кәкішев ағамыздың есімін бөле-

жара айтуымыз керек. Ғалым Сат-
тар шығармаларының толық жина-
ғын, табылған, қолда бар нұсқала-
рын өңдеп, оған ғылыми түсінік 
беріп, ол туралы замандастары-
ның естеліктерінің басын қосып, 
құрастырып 1979 жылы оқырманға 
ұсынды. 

Қ ы с қ а жіптей күрмеуге кел-
мейтін ғұмырының ең мәйекті ша-

ғын Саттар Қарағандыда өткерді, 
әрі бұл оның таза шығармашылық-
пен шұғылданған шағы деп айтуы-
мызға әбден болады. Саттар 1934 
жылдың 9 шілдесінен 1935 жылдың 
12 мамырына дейінгі аралықта 
«Қарағанды пролетариаты» газеті 
жауапты редакторының орынбаса-
ры болды. Яғни таза газет жұмы-
сымен 10 ай үш күн айналысты. 
Уақыт босқа өтпеді. Әрі Саттардың 
арқаны кеңге салуға да мұршасы 
жоқ еді. Өмірге құмар жан тірліктің 
әр күнін, аптасын, сағатын емес, 
әр минутына дейін тиімді пайдала-
нуға ұмтылды. 

Ізденісі жемісін де берді, сия-
сы кеппей жатып Саттар қаламы-
нан туындаған шығармалар бірінен 
соң бірі «Қарағаңды пролетариаты-
ның» бетінен орын алды. Күні 
бүгінге дейін оның Қарағаңдыда 
жүріп жазған «Өмір туралы рапорт», 
«Үш шахтер туралы», балладала-
рын, «Егор Бутенко» атты публи-
цистикасын, бір мезгілде жазылғ-
ан «Құрғақ сөзге мәз, нақтылы іс 
аз», «Қазақ тілін жек көретін шахт-
ком», «Жолдағы жолсыздықтар» 
атты фельетон, сықақтарын, басқа 
шығармаларын сүйс інбей оқу 
мүмкін емес. Саттар қаламының 
өмірлік маңызды мәселені тап ба-
сатындығына таң қаласың, олай 
деуіміздің себебі 70 жыл бұрын 
Саттар көтерген мәселелер әлі 
күнге дейін маңызын жойған жоқ. 

Саттар Нева жа ғасында 
жүргенде өз замандастары туралы 
шығарма жазуды ойға алды. Оған 
кірісіп кетуге уақыты да, мүмкіндігі 
де болмағанымен жүрек төріне 
қонақтаған салиқалы да мөлдір 
ойларын, болашақ шығармасының 
сұлбасын ақ қағаз бетіне түсіріп 
жүретін. Ал, Қарағандының қарыш-
ты қадамы Саттардың қиялына 
қанат бітіріп, еркін көсілуіне, жас-
тық пен өршіл арманды ұштасты-
рып, құлашты кең ге серпуіне 
мүмкіндік берді. Сөйтіп мәңгілік 
өмір жыры, жастық жыры - «Менің 
құрдастарым» туды. Роман бетте-
рін ашып қарасаңыз, кешегі Қара-
ғаңды көз алдыңызға келеді. Иә, 
Саттар Қарағаңдының шежіресін 
бастап берді, келер ұрпақ үшін ке-
рек деп жазды. 

Роман былай басталады.«0-
танның көмір алыбы жаңадан жа-
сала бастаған шақ еді. Жаңа салы-
нып жатқан көп барақтар, жер ке-
пелер. Бұл - қала. 

Қаланың іші жер қазып жатқ-
ан, кірпіш тасып жатқан, ағаш жо-
нып жатқан, балшық илеп жатқан, 
қыш қалап жатқан қыбырлаған 
адамдарға толған. 

Алыпты құруға адамдар өлкенің 
төрт бұрышынан да келді... 

Станцияға поезд келді. 
Адамдар бірінің үстіне бірі жы-

ғылып, балаларын, жүктер ін 
сүйретіптүсіп жатыр. Айқай, 

у-шу кебейе түсті. 
- Ой, қайдан келесіңдер? 
- Қарқаралыдан келеміз. 
- Сарысудан келеміз! 
- Новосібірден! 
- Кубанынан! 
- Тамбовтан!» 
Міне, бұлар Қарағандының ал-

ғашқы іргетасын қалаушылар, 
олар қазақтың сайын даласында 
арып-ашып жүріп қала тұрғызды. 

Саттар романының кейіпкерлері 
осы қала тұрғызушылар, бола-
шақ өндіріс орындары мен шах-
таларды жобалаушылар, салушы-
лар. Олар Рахмет, Лиза, Миша, 
Ұлболсын, Аркашалар... 

Жазушы қиялы Сарыарқа 
төсіндегі болашақ алып қаланың 
келбетін өз кейіпкерлері көзімен 
көреді. Саттар өндірістің құлағын-
да қазақ жастары жүрсе деп ар-
мандайды. Сондай қиялы Ленин-
град тау-кен институтын бітірген 
кешегі қойшының баласы Рахмет 
болып оқырманмен дидарласа-
ды, ой бөліседі, алдағы күнге, 
нұрлы болашаққа асығады. Олар 
достықты, адал махаббатты ар-
д а қ тұтады. Болашақ б ізд ік і , 
жаңа өмір орнатамыз, деп аласұ-
рады өршіл жастар жүрегі. 

Саттар қиялы негізсіз емес. 
Ол шындыққа айналатын нағыз 
өміршең ұмтылыс. Өлке тарихы-
ның білгірі, профессор Д.Шайм-
ұханов «Қарағандының тұңғыш 
қазақ инженерлері кімдер еді?» -
деген сауалымызға, сол 1934 
жылы Қарағандыда жалғыз ғана 
қазақ инженері Әлменов деген 
азамат болғанын айтады. Бұдан 
соң ағайынды Серғазиңдер, сәл 
кейін қазіргі қадірменді ақсақа-
лымыз, академик Сағынов бас-
таған тың леп келіп қосылған. 
Бұдан соң олардың саны жүзге, 
мыңға жетті. Міне Саттар қиялын-
дағы Рахметтің ізбасарлары, ин-
женерлер, қатары осылайша 
Қарағандыда қаулап өсті. 

Ромаңда «Сергейдің бригада-
сы ақырғы он күндікті 150 процент 
орындады, оның ішіңде Елемес 
забойшы нормасын 300 процент-
ке орындады...» деп кеншілердің 
қажырлыда, қайратты еңбегі ба-
яндалады. Бұл қиял емес, сол 
кездің, мүмкін сәл кейінірек бо-
лар, нақты көрінісі. Қарағанды 
кенішінде тұңғыш болып өңірле-
ріне Ленин орденін таққан Күзем-
баев пен Кішкентаевтар ғой 
бұлар. Олар да еңбек көрігін қыз-
дырып, норманы еселей арттыра 
орындамап па еді?! 

Саттар мәңгілік өмірді жырла-
ды. «Шынында, өлім маған алара 
қарап, төне түскен еді. Ол мені 
алмақ болды, бірақ мен бақытты 
ойладым. Ол бақыт маған тәтті 
де көрінді. Бақыт маған өткен 
күндер мен азабы мол аурулар-
дың арасынан қарайды, сүйген 
жарымның мөлдіреген бота 
көздеріндей жасқана да күлімдей 
қарайды». Ал, сол бақыт деген не 
өзі? 

(Жалғасы бар). 

Ермағамбет 
ЛҮҚПАН. 

Орталық Қазақстан.- 2004.-17 ақпан 



Саттар қанаттанған 
ҚАЛА Жазушы С.Ерубаевтың 

туғанына 90 жыл 

• Қарағанды қаламгерлері 

(Соңы. Басы өткен санда). 

«Мен бақытты көрсем деуші 
едім» дейді Саттар «Бақыт» но-
велласында. «Бақыт өмірмен 
қатар келмейді екен, өмірмен 
араласып, өмір болып келеді 
екен, Бақыт қолыңды алмайды 

екен, жүрегіңді алады екен. 
Жүрегің бақытқа шомылып, сен 
өмірге өзімсініп кіріседі екенсің. 
Мен бақытты көрдім». Осы бір 
ойын ол «Мәңгілік өмір» новел-
ласында одан әрі өрбітіп: «Содан 
бері мен талай рет бақытпен 
кездестім. Ол менің қолымда бол-
ды. Мен онымен Нева проспек-
тісінде серуендедім, Қарағанды 
даласында да қолтықтасып бірге 
жүрдім. Керек десең: «менің 
өмірімнің өзі бақыт» дейді. 

Жоғарыда Саттар Қараған-
дыға билік басындағылар оның 
нұсқауымен келе салған жоқ де-
ген ойымызды білдірдік. Сонда 
Саттарды Қарағандыға тартқан 
нендей күш, қызығынан да қар-
баласы мол өңір несімен қызық-
тырды екен, соған жауап іздеп 
көрелік. Саттардың Қазақстан 
тұрмысынан, соның ішінде өз 
қатарластары өмірінен кесек ту-
ындыны жасауды ерте арманда-
ғанын айттық. Ол кездегі бір са-
рында ауыл өмірі ондай жүкті 
көтере алмас еді. Романтикалық 
шығарма, өз құрдастары, заман-
дастары туралы ауқымды шы-
ғарма жазу үшін сол отызыншы 
жылдары ай сайын емес, апта 
сайын, тіпті күн сайын жаңа 
тұрмысқа икемделіп, тыңнан 
тұрғызылып жатқан Қарағанды 
таптырмайтын орта еді. Осы ор-
тадан Саттар өз қиялындағы 
кейіпкерлер прототипін табары-
на сенді. Ол солай болды да. 
Міне, Саттарды Қарағандыға 
жетелеген алдымен осы, сурет-
келік, шығармашылық ізденісі 
мен бойдағы таланты болатын. 

Саттар кеудесінде жаны бар 
адам, ол өз қатарластарындай ба-
қытты іздеді, өмірдің қызығына да 
құлаш ұра ұмтылды. Адамға тән 
барлық түйсік-түсініктен, талғам 
мен құштарлықтан ол да ада бол-
ған жоқ. Жазушы Зейін Шашкин 
1957 жылы Саттар туралы жазған 
естелігінде: «Саттар өле-өлгенше 

бір қызға ғашық боп, соның 
бейнесін жүрегінде сақтап, жұртқа 
білдірмей жасырып келді. Бір күні 
оны құпия сыр ғып айтты: «Менің 
бірінші махаббатым, өмірімнің 
қуанышы, жастығымның көктемі 
- Меруерт», - деді. Ол қыз Меру-
ерт десе, Меруерт еді: аққұба, 
үлкен қара көзді, талдырмаш қыз... 

... Бір жыл бойы Саттар Меру-
ертке әдемі, қызық хат жазумен 
болды. Келесі жылы Меруерт 
оқуын тастап, шешесімен Қара-
ғандыға кетті. Біраздан соң арты-
нан Саттар да барды. Қарағанды 

қалалық газетінің редакторының 
орынбасары болды», - деп жазды. 
Міне, осы жолдар да Саттарды 
Қарағандыға әкелген БК (б) П 
Қазақ өлкелік комитетінің пәрмені 
ғана емес, Меруерт қызға деген ма-
хаббатының құдірет күші деуімізге 
мүмкіндік береді. Ал осы арада 
өлкелік комитет шешімінің тек 
дәнекерші, орайлас келген іс бол-
ғанын айтуымыз керек. 

Жоғарыда біздер Сат 
тарды көзі көріп, 
онымен бірге жүріп 

газет шығарысқан, қызметтес бо-
лған ағалардың әңгімесін тында-
ғанымызды айттық. Солардың бірі 
Саттардың өзі сонау 1935 жылы 
газеттің өнеркәсіп бөлімінің 
меңгерушісі етіп тағайындағаннан 
сол қызметті қырық жылға жуық 
мінсіз атқарған Садықов Қали 
ағамыз болатын. Қалекең сол 1935 
жылдың басында Алматы рабфа-
гын бітіріп Қарағандыға келеді. 
Оқуға барғанша жазу-сызумен 
шұғылданып, қаламгер болуға ын-
таланып жүрген Қалиға «Қараған-

ды пролетариаты» бөтен емес еді. 
Ол өзін газеттің редакторы 
Сейілбек (Үсенов) пен оның орын-
басары Саттардың бір дегеннен 
өнеркәсіп бөліміне меңгеруші етіп 
отырғызғанын мақтан ететін. 
Кейін Қалекең Саттар туралы 
естелік жазып оны «Орталық 
Қазақстан» газетінің 1971 жылғы 

3 қарашасындағы санында «Сат-
тардан үйренген едік», кейін 1974 
жылғы 27 маусымда «Біздің Сат-
тар» деген атпен жариялады. 

Саттарды бір көргенде қатал 
адам ба деп қабылдаған Қалекең 
онымен қоян-қолтық араласа 
қызмет істеп өз жазғандарын 
оқытып өзара пікір алмаса жүріп: 
«Саттар мен ойлап қалғандай 
қатал, тәкаппар емес, қайта ақжа-
рқын, мейірбан, терең ойлы, терең 
білімді, турашыл, мейілінше талан-
тты жан екен. Сарылып көп 
оқиды, жинайтын дүниесі — 
көбінесе кітап» деп жазады. 

Қалекеңнің айтуынша Сатта-
рға Қарағанды тұрмысынан кино-
сценарий жазуды ұсынған сол 30-
жылдары шахтерлер өмірінен кітап 
жазбақшы болып кеншілер меке-
ніне келіп жатқан Бейімбет көрі-
неді. Саттар романның киносце-
нарий нұсқасын төрт айда дайын 
қылыпты. Қарағанды қалалық 
партия комитетінің мәжіліс залын-
да газет, радио қызметкерлері, 
әдебиетші мұғалімдер, мәдениет 
қызметкерлері жиналады. Саттар 
алқа топтың алдында шығармасын 
оқиды. Сол сәтті Қалекең: «Өте 
қызықты, мейлінше көркем жа-
зылған шығарма бізге үлкен әсер 
етті. Біршама кинофильм көрген-
дей, не ғажайып роман оқып шық-
қандай сезіндік» деп еске алады. 
Саттар шығармасын талқылау 
жиынына Би-ағаң да қатысқан 
екен. Жаңа туынды туралы ойлар 
айтылып, пікірлер ортаға салынғ-
ан тұста жиналғандардың бірі, ки-
ношылардың мүмкіндігі болмай 
кино түсірілмей қалса қайтпек де-

ген, күдігін ортаға салады. Сон-
да Би-ағаң: 

- Бәрібір бұл туынды 
өлмейді, қалай да жарық көреді. 
Егер кинофильм болмаса, Сат-
тар оны романға айналдырады, 
- деп, сол кезде-ақ шығарманың 
жоғары бағасын берген екен. 
Өмір жолы шырғалаң, ол үнемі 
адамның ойлағанындай болмай-
ды. Өкініштісі сол, Саттар мен 
Меруерттің жолы қауышпады. 
Саттар ғашық болған қыздың 
тағдыры туралы қаламгер ініміз, 
Мәскеу университетінің түлегі, 
талантты журналист Төлеубай 
Ермекбаев «Орталық Қазақстан» 
газетінде жарияланған өзінің 
«Саттар сүйген сүлу» атты 
очеркінде баяндады. Саттар мен 
Меруерт тағдыры ел аузындағы 
Төлеген мен Жібектің, Қозы мен 
Баянның, әсем ән болып төгілген 
Естай мен Қорланның бір-біріне 
деген іңкәрлігіндей, құштар 
көңіліндей, мөлдір махаббатта-
рындай болып көрінеді... 

Газетімізде бұдан 15 
жыл бұрын тарих 
ғылымдарының кан-

дидаты, республикамызға таны-
мал қаламгер Рамазан Сағымбе-
ков ағамыз: «Қарағандыдан 
қанаттанған, демек қарағанды-
лық қыран, қарағандылық 
құрдастары жайлы Қазақстан 
комсомолының тұңғыш сый-
лығы берілген «Менің құрдаста-
рым» атты мәңгілік жыр жазған 
Саттарды, Николай Островский 
атындағы сыйлықтың қараған-
дылық лауреаты Саттар Еруба-
евты бүгінгі қарағандылық құр-
дастары біле ме? Өкінішке 
қарай, біле бермейді» деп ащы да 
болса шындықты жазды. 

Сөз басында Қарағанды той-
ымен Саттардың 90 жылдығы 
орайлас келгенін айттық. Соған 
байланысты біздің қаламызда да 
Саттар тойына арналып келелі 
шараларды өткізуіміз керек. Ол 
үшін мектептер мен жоғары оқу 
орындарында Саттар оқуын 
ұйымдастырған жөн. Мәдениет 
департаментінің де жазушы ме-
рейтойына ат салысып, тиісті 
шараларды белгілегенін қалар 
едік. Шығармашылық жастар 
конкурсын жариялағанның да 
артықтығы жоқ. 

Қарағандының орталық 
үлкен көшелерінің біріне кешегі 
Жайық Бектұров ағамыздың 
қажыр-қайратымен, онда да 
бертінірек, еліміз Тәуелсіздік ал-
ған соң Саттар Ерубаев есімінің 
берілгенін білеміз. Осы көшенің 
бойында Жасөспірімдер үйі мен 
облыстық бас кітапхана ғимара-
ты жапсарлас орналасқан. Қара-
ғанды туралы бүгінгіге өлмес ту-
ынды қалдырған, келер ұрпақ-
пен әр кез мәңгілік жас қалпын-
да қауышатын Саттар мүсінінің 
өз есімімен аталатын көшедегі 
осы ғимараттардың алдында 
тұрғаны да жарасымды болар еді. 

Ермағамбет ЛҰҚПАН. 

СУРЕТТЕ: С.Ерубаев 
көшесіндегі көрікті 
ғимараттардың бірі. 

